
Rezultatet e Kompetencave për shkallën Kurrikulare 5 

Nr. Rezultatet e të nxënit për kompetencat kryesore të shkallës 5 

K. I Kompetenca e komunikimit dhe e të shprehurit –Komunikues efektiv 

1. Shpreh mendimin e vet me gojë ose me shkrim, apo në ndonjë formë tjetër të 

të shprehurit (simbole, kode, shenja dhe shprehje të tjera artistike), për një 

temë të caktuar që reflekton aspekte të përgatitjes akademike në arsimin e 

mesëm të lartë. 

2. Lexon rrjedhshëm një tekst në gjuhën amtare dhe/ose në gjuhë angleze apo 

gjuhë tjetër të huaj, në lëndë të ndryshme mësimore dhe u përgjigjet drejt 

pyetjeve të shtruara për kontekstin e tekstit të lexuar, mësimet e marra dhe 

mënyrën e prezantimit/interpretimit para të tjerëve. 

3. Diskuton në mënyrë konstruktive (në gjuhë amtare dhe/ose në një gjuhë të 

huaj) me moshatarët dhe të rriturit për tema me interes mësimor, shoqëror 

ose nga jeta e përditshme, duke bërë pyetje, përgjigje dhe duke veçuar 

informacionin kryesor. 

4. Përdor drejt strukturën dhe rregullat standarde të drejtshkrimit të gjuhës 

amtare dhe të gjuhës së huaj në kontekste dhe forma të ndryshme të shkrimit, 

si: ese, e-mail (postë elektronike), letër formale dhe joformale etj. 

5. Jep dhe merr informacione në mënyrë konstruktive dhe krijuese për të dhënat 

e mbledhura për një temë të caktuar në formë tekstuale, numerike, verbale, 

elektronike apo në ndonjë formë tjetër të të shprehurit. 

6. Shkruan një tekst në gjuhën amtare, gjuhën angleze ose në një gjuhë tjetër të 

huaj për një temë nga jeta e përditshme, me tre-pesë paragrafë, me strukturë 

të drejtshkrimit dhe të elementeve të tjera gjuhësore, pastaj e prezanton para 

të tjerëve me shqiptim të drejtë. 

7. Shkruan një ese, jo më shumë se dy faqe, për vlerat estetike të pjesëve të 

caktuara artistike (poezi, prozë, pjesë muzikore, pjesë arti, vallëzim etj.), duke 

respektuar organizimin dhe hapat e shkrimit të një eseje. 

8. Prezanton një projekt artistik, humanitar, eksperimentues etj.) nga fusha të 

ndryshme mësimore, të hartuar individualisht dhe në grup për një temë të 

caktuar, duke përdorur në mënyrë efektive teknologjinë informative dhe 

teknologji të tjera. 



9. Përdor TIK-un në mënyrë efektive gjatë komunikimit dhe ndërveprimit me të 

tjerët në jetën e përditshme, duke përfshirë edhe të nxënit e përmes 

metodologjive të reja dhe kryerjen e detyrave shkollore. 

K. II Kompetenca e të menduarit – Mendimtar kreativ 

1. Prezanton mënyrën e grumbullimit, të zgjedhjes dhe të klasifikimit të 

informatave për fusha të ndryshme mësimore apo për një temë të caktuar, 

ofron argumente për zhvillimet aktuale lidhur me temën përkatëse (p.sh. temë 

nga shkenca, kultura, arti, sporti, shëndetësia, shoqëria, mjedisi etj.). 

2. Krahason të paktën tri burime të ndryshme të informimit për trajtimin e temës 

së njëjtë, argumenton saktësinë, rrethanat, gjen ngjashmëritë dhe dallimet, 

duke u bazuar në kriteret e përcaktuara më 3erm, I prezanton gjetjet kryesore 

para të tjerëve në forma të ndryshme shprehëse, duke përdorur teknologjinë 

informative. 

3. Harton një detyrë me tekst, apo krijon një situatë logjike nga jeta e 

përditshme, e cila përmban një mesazh që kërkon zgjidhje matematike apo një 

problem shkencor, duke u bazuar në njohuritë paraprake, prezanton 

mënyrën/procedure e zgjidhjes së problemit para të tjerëve. 

4.  Modelon zgjidhjen e një problemi të dhënë (në klasë, apo jashtë saj) për një 

temë të caktuar nga një fushë mësimore, duke e zbërthyer në hapa të vegjël 

dhe jep sqarime të nevojshme për hapat e ndjekur në zgjidhjen e problemit, 

duke përdorur forma të ndryshme të të shprehurit. 

5. Llogarit me saktësi koston e buxhetit të planifikuar për një aktivitet të caktuar 

(p.sh., ekskursioni, kremtimi I ditës së shkollës, një konkurs I diturisë, një 

program arsimor për TV etj.), e prezanton atë me gojë dhe me shkrim para 

klasës, duke përdorur arsyetimin matematikor. 

6. Gjykon vërtetësinë e një rezultati të dhënë (p.sh. rezultatin e një detyre nga 

matematika, shkencat, shoqëria, mjedisi etj.) I cili mund të jetë gjetur me 

zbatimin e formulave të njohura ose me përdorimin e procedurave të caktuara 

dhe nxjerr përfundime për vërtetësinë e gjykimit të dhënë. 

7. Prezanton me sukses rezultatet e punës së një detyre eksperimentale për një 

temë të caktuar nga ndonjë fushë mësimore (p.sh., nga shkencat, teknologjia 

etj.) të realizuar në laborator ose në punëtori të shkollës apo diku tjetër, 

përmes përdorimit të teknologjisë informative, jep argumente që lidhin 

rezultatet e punës eksperimentale me udhëzimet teorike 

8. Krijon një vepër artistike me pamje dy dhe tredimensionale me mesazhe nga 



një fushë mësimore dhe shpjegon para moshatarëve hapat e ndjekur për 

krijimin e veprës. 

9. Dizajnon një faqe të internetit për përdorim interaktiv nga ana e nxënësve 

lidhur me tema nga fusha të ndryshme mësimore, e mirëmban atë sipas 

rregullit dhe paraqet një model të nxitjes së moshatarëve që t’i përdorin 

informatat në mënyrë të përgjegjshme. 

10. Simulon një situatë për marrjen e një vendimi për jetën e vet ose zgjidhjen e 

një problemi me interes shoqëror, lidh vendimin me pasojat në mënyrë të 

përgjegjshme, e prezanton gjatë një debati me moshatarë në një kohëzgjatje 

të caktuar, duke u bazuar në këtë përvojë merr vendime dhe iniciativa të 

dobishme për vete, për shkollën dhe më gjerë. 

K. III Kompetenca e të nxënit – Nxënës i suksesshëm 

1. Demonstron shkathtësi funksionale në lexim-shkrim, në matematikë, në jetën 

e përditshme, në përmbushjen e kërkesave të ndryshme për kryerjen e një 

detyre apo aktiviteti dhe gjatë të nxënit të dijeve të reja në ndonjë fushë të 

caktuar mësimore. 

2. Shfrytëzon në mënyrë efektive përvojat paraprake gjatë zgjidhjes së situatave 

të ndryshme në jetën e përditshme apo gjatë kryerjes së ndonjë detyre, 

aktiviteti në ndonjë fushë të caktuar mësimore, diskuton dhe ndan përvojat 

me të tjerët për mënyrat më praktike të shfrytëzimit të përvojave paraprake 

në arritjen e dijeve të reja. 

3. Parashtron pyetje dhe shfaq mendime të strukturuara për zgjidhjen e një 

problemi apo detyre të një teme të caktuar, bën përmbledhjen e së paku dy 

veprimeve të përdorura të cilat përcaktojnë drejtimin e mëtejmë të të nxënit 

të vet për temën apo problemin e caktuar. 

4. Zgjidh një problem të caktuar mësimor ose një situatë nga jeta e përditshme. 

Në bazë të një planifikimi të dhënë dhe në bazë të rezultatit të fituar vërteton 

saktësinë e planifikimit dhe tregon me shembuj se si do të zbatojë strategjinë 

e ndjekur edhe në situata dhe kontekste të tjera gjatë të nxënit. 

5.  Përgatit me sukses një përmbledhje të dosjes personale (portfolios), me jo më 

pak se 900 fjalë, me qëllim të vetëvlerësimit të përparimit të vet në një fushë 

mësimore të caktuar, veçon në fund të përmbledhjes disa çështje që 

vërtetojnë përparimin e vet dhe disa nevoja të domosdoshme për 

përmirësimin e avancimit të mëtejmë. 

6. Shfrytëzon në mënyrë të pavarur dhe efektive teknologjinë informative dhe 



burime të tjera të informimit për të mbledhur materiale për zgjidhjen e një 

problemi apo detyre të caktuar, të cilat më pas i analizon, i klasifikon dhe i 

paraqet para të tjerëve përmes TIK-ut dhe ndonjë forme tjetër të shprehjes 

7. Kërkon dhe shfrytëzon në mënyrë të duhur këshilla dhe informata për 

kapërcimin e vështirësive në të nxënë në një fushë të caktuar dhe më pas 

prezanton rezultatet e arritura. 

8. Paraqet idetë personale para të tjerëve për mënyrën e zhvillimit të një 

aktiviteti të caktuar duke dhënë mendime të argumentuara për rezultatet e 

pritura (në formë skice, grafiku, vizatimi, shkrimi, vepre artistike etj.). 

9. Shfrytëzon në mënyrë të pavarur udhëzimet e dhëna në ndonjë burim të 

informatave për të kryer një veprim, aktivitet, detyrë ose për të zgjidhur një 

problem që kërkohet prej tij, vlerëson vetë përformancën dhe rezultatin e 

arritur duke iu referuar qëllimeve fillestare (p.sh., burime të informatave në 

libër, revistë, enciklopedi, internet, hartë, grafik, skicë, partiturë muzikore, 

skenar etj). 

K. IV Kompetenca për jetë, për punë dhe për mjedis – Kontribues produktiv 

1. Përgatit biografinë personale (CV) sipas formatit dhe udhëzimeve të kërkuara 

dhe e prezanton veten me shkrim ose me gojë para të tjerëve, duke vënë 

theksin në mundësitë, aftësitë dhe cilësitë personale të angazhimit në një 

program apo projekt të caktuar 

2. Merr pjesë ose udhëheq një fushatë të informimit të qytetarëve për një fushë 

apo temë të caktuar, për përgatitjen e saj mbështetet në idetë progresive dhe 

në shembujt pozitivë, përgatitjet i prezanton para klasës duke vënë theksin 

mbi qëllimet dhe rezultatet e pritura nga ky organizim (p.sh., fushatë 

informimi për mbrojtjen e mjedisit natyror dhe shoqëror, ose për mënyrat e 

jetës së shëndetshme etj.). 

3. Hulumton dhe shfrytëzon mundësitë relevante në dispozicion për zgjedhje të 

suksesshme të shkollimit të mëtejshëm apo për përgatitje profesionale dhe 

për këshillim në karrierë, duke përdorur me sukses njohuritë dhe shkathtësitë 

që i zotëron. 

4. Demonstron shkathtësi organizative për punë ekipore në situata ku kërkohet 

të kontribuojnë si ekip në realizimin e detyrave të veçanta mësimore, apo në 

kryerjen e ndonjë hulumtimi që kontribuon për jetë, për punë dhe për mjedis 

(p.sh., organizimin e punës ekipore për hulumtimin e shkaktarëve që e 

dëmtojnë biodiversitetin e bimëve dhe të shtazëve, për dhënien e 



propozimeve lidhur me mbrojtjen e tyre dhe prezantimin para të tjerëve etj.). 

5.  Merr pjesë ose udhëheq një grup punues për organizimin e ndonjë aktiviteti 

në shkollë ose në komunitet (p.sh. organizimin e një panairi, konference etj.), 

në të cilin do të prezantohen arritjet e nxënësve dhe të shkollës apo të 

komunitetit, harton raportin duke vlerësuar rezultatet e arritura me rezultatet 

e pritura, pjesëmarrjen e audiencës dhe mënyrën e prezantimit. 

6. Harton një projekt (individualisht ose në grup) për organizimin e një aktiviteti 

me karakter edukativ brenda ose jashtë shkollës, në të cilin identifikon dhe 

vlerëson resurset e nevojshme njerëzore dhe materiale që mundësojnë 

arritjen e objektivave të caktuara. 

7. Harton një plan (individualisht ose në grup) për zhvillimin e biznesit në rrethin 

ku jeton, duke u mbështetur në analizën e shanseve/mundësive, rreziqeve, e 

prezanton para të tjerëve, duke dhënë argumente të ndikimit të planit të 

zbatuar në zhvillimin ekonomik dhe mirëqenien e qytetarëve. 

8. Analizon gjendjen e mjedisit (në klasë, në shkollë, në komunitet apo më gjerë), 

pasojat e ndotjes, propozon alternativa për mbikëqyrje dhe menaxhim të 

drejtë të gjendjes së vlerësuar më të ndjeshme dhe inicion zgjidhje konkrete. 

9. Merr pjesë në aktivitete të ndryshme në nivel klase, shkolle, komunë dhe më 

gjerë (p.sh., gara të diturisë, gara sportive, aktivitete kulturore, muzikore etj.), 

diskuton me të tjerët për rezultatet e arritura, procesin e organizimit dhe jep 

argumente në forma të ndryshme shprehëse si të rritet pjesëmarrja në 

aktivitete dhe si të përmirësohet procesi i organizimit të tyre. 

K. V Kompetenca personale – Individ i shëndoshë 

1. Analizon përparësitë dhe dobësitë personale, duke i evidentuar masat përmes 

të cilave synon të mbështesë avancimin personal në përparësitë që ka dhe 

masat përmes të cilave synon të përmirësojë dobësitë personale. 

2. Merr pjesë aktivisht në lojëra, në gara sportive apo në aktivitete të tjera 

kulturore dhe në mënyrë konstruktive menaxhon emocionet e veta. 

3. Merr pjesë ose udhëheq një grup punues që bashkëpunon me përfaqësues të 

komunitetit për të ndihmuar moshatarët dhe anëtarët e tjerë të komunitetit 

të cilët kanë probleme shëndetësore, sociale, ekonomike etj., më pas raporton 

me gojë ose me shkrim për përvojat personale. 

4. Ilustron me shembuj para të tjerëve modelet/praktikat e sjelljeve që 

reflektojnë mënyrat e mbrojtjes dhe të kultivimit të kulturës së vet, vlerave, 

besimeve dhe kulturave të të tjerëve në mjedisin ku jeton dhe me gjerë. 



5. Inicion aktivitete për shmangien e paragjykimeve, stereotipave në shkollë dhe 

në shoqëri dhe për promovimin e vlerave të qëndrueshme shoqërore, duke 

ilustruar ato me shembuj pozitivë nga ngjarje e individë të njohur. 

6. Gjykon mënyrën e komunikimit, të sjelljeve dhe të qëndrimeve që nxisin 

konflikte ndërpersonale në klasë, në shkollë apo në shoqëri, duke vënë theksin 

në faktorët që kanë ndikuar në shfaqjen e saj dhe jep shembuj të menaxhimit 

dhe të zgjidhjes së konflikteve ndërpersonale në mënyrë konstruktive. 

7. Analizon veprimet e veta dhe të kolegëve gjatë një situate konflikti/situate 

emocionale, duke propozuar alternativa për kapërcimin e tyre ose shmangien 

në situata të ngjashme. 

8. Bën zgjidhje të bazuara në informata dhe në përvoja të drejta për të mbrojtur 

shëndetin dhe mirëqenien nga rreziqet e ndryshme në jetën e përditshme 

(p.sh., nga përdorimi i duhanit, i alkoolit, i drogave, nga marrëdhëniet e 

hershme seksuale, zgjedhjet e gabuara ushqimore, ekspozimit të tepruar 

rrezeve të diellit etj.). 

9. Vepron në mënyrë të pavarur dhe të përgjegjshme në përzgjedhjen e 

mënyrave të shëndetshme të jetesës, dietave të lejuara nga mjeku, 

ushtrimeve të koordinuara drejt, apo duke iu përgjigjur në mënyrë të duhur 

situatave të rrezikshme me të cilat mund të ndeshet në jetën e përditshme. 

K. VI Kompetenca qytetare – Qytetar i përgjegjshëm 

1. Përshkruan dhe shpjegon të drejtat, detyrat dhe përgjegjësitë e individit në 

raste të ndryshme, si: në shtëpi, në klasë, në shkollë, në shoqëri, dallon rastet 

kur hyjnë në konflikt me njëri-tjetrin dhe paraqet alternativa të zgjidhjes së 

tyre. 

2. Paraqet në forma të ndryshme të të shprehurit mënyrën e funksionimit të 

mjedisit të vet shoqëror në nivel lokal dhe me gjerë, duke dhënë shembuj 

konkretë se si mund të përmirësohet funksionimi i tij, p.sh. në strukturën 

organizative, në rregullat e veprimit, në publikimin e pritshmërive, në 

bashkëpunimin me qytetarë etj. 

3. Demonstron shembuj të pjesëmarrjes demokratike dhe drejton forma të 

ndryshme të diskutimit për pjesëmarrjen e qytetarëve në proceset e 

vendimmarrjes demokratike në nivele të ndryshme (p.sh.: në familje, në 

shkollë, në komunitet, lokal dhe shtetëror), gjatë diskutimit tregon tolerancë 

dhe respekt për pyetjet dhe komentet e të tjerëve. 

4. Merr pjesë në aktivitete të organizuara në shkollë dhe në komunitet për 



promovimin e vlerave dhe parimeve të të drejtave të njeriut në jetën e 

përditshme, si, p.sh., në promovimin e barazisë gjinore, diversitetit kulturor, 

apo në luftimin e varfërisë në nivele të ndryshme dhe luftimin e 

margjinalizimit, duke veçuar përgjegjësitë që do t’i marrë vetë në përkrahje të 

aktiviteteve. 

5. Demonstron shembuj konkretë të mbrojtjes së mjedisit natyror dhe atij të 

krijuar nga njeriu në aktivitete të jetës së përditshme në shtëpi; në klasë, në 

shkollë dhe në komunitet, propozon alternativa se si të gjithë qytetarët mund 

të kontribuojnë në mënyra të ndryshme për këtë proces. 

6. Demonstron veprime të ndryshme që shprehin tolerancë, respekt dhe 

qëndrim të hapur ndaj dallimeve në komunitetin ku jeton (në klasë, në shkollë, 

në lagje dhe me gjerë) dhe i shpjegon ato në një debat me të tjerët. 

7. Diskuton me të tjerët apo në një formë tjetër të të shprehurit paraqet 

interesin personal për çështje publike, shoqërore, historike, natyrore etj., dhe 

jep propozime për zgjidhjen e ndonjë problemi në komunitet e më gjerë në një 

fushë të caktuar. 

8.  Menaxhon dhe zgjidh një konflikt në mënyrë konstruktive në kohë dhe në 

nivel të caktuar duke shfrytëzuar instrumente dhe teknika të ndryshme, p.sh. 

listën kontrolluese për zgjidhje të konflikteve etj. 

 

9. Përshkruan (në formë verbale ose të shkruar) mundësinë e përdorimit të 

internetit dhe të informatave në mënyrë të përgjegjshme për tema të caktuara 

dhe argumenton domosdoshmërinë e përdorimit të drejtë. 

 


